
Aldaketa asko eta askotarikoak ari dira gertatzen hezkuntza-sisteman
azken urteotan. Eta garatu eta hezurmamitzeko denbora luzea behar
duten berrikuntza-planek, zenbaitetan arrapaladan abian jarri arren,
ozta-ozta erantzuten diete gizartearen eskariei, pausaje arineko ibiltari
dugu-eta gizartea. Eta helduen euskalduntzea eta euskaltegiak ez dira
zurrunbilo horretatik at geratzen. Tokian tokikoari erantzuteko tresna
lagungarri bat Euskaltegiaren Kurrikulu Proiektua da (EKP). Horren goi-
-beheak ditu artikulu honek jorragai.

Gizartean gauzatzen ari diren eraldaketak direla eta, aldaketa sakonak
jasaten ari dira hezkuntza-sistemak azken urteotan. Erreformak berak
ere, indarrean jarri eta garatzeko denbora luzea behar dutenak, gainezka
eta kinka larrian jarriak izan dira, inguru soziala eta bertatik bideratzen
zaizkion eskakizunak azkarrago doazelako. Ondorio zuzena esparru guz-
tietan ezaguna dugun kudeaketa-mugimendua, kanpo-unitateetatik era-
kunde hezitzaileetara, azken hauen konpetentziak eta funtzioak
areagotuz. 

Erakunde-eredu berri baten aurrean gaude, autonomia handiagoa aitortu
eta duena, heziketa-kalitate sendoagoa eskain dezakeena, inguru zein
bezeroarekiko gertutasunaz baliatuta. 

Areagotuz doakigun autonomia honek erakunde bakoitzak zer lortu nahi
duen esplizitatzea dakar, zein den bere proposamena zehaztea eta nola
arituko den azaltzea. Kontestu honetan kokatzen da, hain zuzen ere, lerro
hauetara dakargun gaia: euskaltegiaren kurrikulu proiektua.

Aipatutako mugimenduak aldaketak ekarri ditu kurrikuluaren diseinuan
ere: deszentralizazio-prozesu bat gertatu da, erakundeei autonomia
aitortuz eta erabaki hartze-prozesuetan lekua eskainiz. Horrela,
diseinuaren continuum-ean, abiapuntuan, proposamen orokorra dugu,
2000ko urtarrilaren 24ko Agindua; hori argitzera letorke, ondoren,
Helduen Euskalduntzearen Oinarrizko Kurrikulua, eta jarraian, baina
oraingo honetan euskaltegien mailara jeitsita, Euskaltegiaren Kurrikulu
Proiektua. 

Lehenik eta behin proiektua. Eta proiektua aipatzean egitasmoa azaltzen
zaigu, egin nahia. Gertaerei aurre egiteko giza ahalmena, beti ere onura-
garri izan daitezkeen helburuak lortzeko asmoz. Proiektua, beraz, erre-
minta dugu, lanabesa, aldez aurretik ezarritako emaitzak lortzeko eremu
jakin bateko elementuak estrukturatzera datorrena. 

Proiektuak beti du berekin aurrera egiteko dimentsioa, errealitate eta esa-
nahi berriak eraikitzeko joera: jauzi kualitatiboa.

AURREIKUSPENA eta LANABESA ideiak jasoko ditugu

Euskaltegietara etorrita, proiektu profesional orok antolaketa- edota
didaktika-ekintza aurreikusten du, hainbat eta hainbat euskarritan oina-
rrituta. Horrela, heziketa-proiektua bi elementuz osaturik dugu: kudeake-
ta-proiektua, alderdi antolatzailea epe ertain / luzera egituratu eta
indarrean jartzen duena, eta kurrikulu proiektua, ikas/irakas-prozesuen
diseinu eta garapenari dagokiena.

Kurrikulu-proiektua zer den edota nola defini daitekeen aztertzen hasiz
gero, hona zer dioen Gimeno Sacristán-ek:

“... es una síntesis de posiciones epistemológicas, psicológicas y
educativas en general que se pretenden desarrollar a través de unas
directrices metodológicas y unos determinados materiales”.

Beraz, aribideak ezarri beharra izango dugu, helburu jakinak lortzeko
orientabideak, gure euskaltegiaren kudeaketa-estiloa zehaztu eta muga-
tuko duten erreferenteak, aurrera begira, gizartearen eskaerak eta aurrei-
kuspenak eta euskaltegiak bideratzen dituen antolaketa eta didaktika
erantzunak egokitzen eta bateratzen lagun dezaten.

ORIENTABIDEAK eta KUDEAKETA-ESTILOA ideiak jasoko ditugu

Baina kurrikulu guztiak irakaskuntza-arazoei aurre egiteko irtenbideak
baldin badira, kurrikulu-mota ezberdinak lortuko ditugu abiapuntu
ezberdinetatik abiatzen baldin bagara; hau da, irakasleari proposamen
bideratua eskaintzen baldin badiogu edota eztabaida-esparru baten aurre-
an jartzen, bertan irtenbideak bilatu eta esperimenta dezan.

Begira Stenhouse-k zer dioen kurrikuluaz:

“... una tentativa para comunicar los principios y rasgos esenciales
de un propósito educativo, de tal forma que permanezca abierto a
discusión crítica y pueda ser trasladado efectivamente a la práctica.”

hau da, eztabaida-esparruaren aldeko ageri zaigu:

EZTABAIDA KRITIKORA IREKIA eta PRAKTIKArako ideiak jasoko
ditugu

Hein berean, ezin da alde batera utzi euskaltegiaren izaera propioa,
berezkoa, kultura jakina eraiki duena, non balore, uste, errito, egikera eta

ulerkera ezberdinak landu eta garatzen diren. Kurrikulu-proiektuak giza
talde bakoitzak, euskaltegi bakoitzak dituen oinarri teoriko, uste, balore,
interesgune eta helburuen isla behar du izan. Horrela baino ez ditu izan-
go erakundeak bere beharrak eta kezkak asetzera datozen lanabes pro-
pioak eta bertan onartuak, erakundeko jarduera ezberdinak bideratzera
datozenak.

PROPIOA, BEREZKOA ideia jasoko dugu

Orain arte letra etzanaz azpimarratzen eta jasotzen aritu garen ideiak
berrartuz, esan dezakegu eskatzen zaigun EKPa:

• lanabesa dela, erreminta;

• ibilbidea aurreikusten duena, orientabideak jarduna bideratzeko;

• lan-estiloa ezarriko duena, propioa, gurea;

• eztabaidara irekia, non erranen baita ez dela behin betikoa bideraga-
rria, praktikara eraman daitekeena.

Laburbilduz, egin beharreko bidea da Euskaltegiaren Kurrikulu Proiek-
tua, bertan ageri diren bitarteko eta ezaugarriak oinarri hartuz, Hezkun-
tza Proiektuan ezartzen diren asmo eta helburuak lortzera garamatzana,
Barne Araudia proposatutako funtzionamenduera izanik. Hau da, helbu-
rua, bidea eta funtzionamendua. 

Sarreran aipatutako Kultura sailburuaren aginduak dioenaren arabera,
jarraian datozenak jasoko ditu EKPak:

• Euskaltegiak bizi duen egoeraren eta bere inguru sozialaren beharren
azterketa eta autoebaluazioa; 

• Euskaltegiak bere egiten dituen hizkuntzaren ikas-irakaskuntzari
buruzko printzipio nagusiak;

• Oinarrizko kurrikulua mailaka egokitzeko proposamena, baita maila
bakoitzeko aurreikusten den ordu-kopurua ere;

• Oinarrizko kurrikuluak zehazten dituen helburu eta edukien aukera eta
hurrenkera, euskaltegiaren eta ikasleen beharretara egokituz;

• Hobetsitako aukera metodologikoak;

• Ikas/irakas-materialen proposamena eta hauek aukeratzeko irizpideak;

• Ikasleak, irakasleak eta euskaltegia bera ebaluatzeko aribideak.

Halere, funtsean, bi esparruri buruzko erabakiak ditugu langai:

• zer, noiz eta nola irakatsi, eta

• zer, noiz eta nola ebaluatu

HEOKak, ikuspegi psikopragmatikoari jarraiki, hiru ataletan sailkatu
ditu edukiak: 1) eduki pragmatikoak (testua eta kontestua); 2) eduki for-
malak (adierazpide linguistikoak, adierazpide testualak eta adierazpide
pragmatikoak) eta 3) eduki psikolinguistikoak (azpitrebetasunak eta
estrategiak). Horrela jokatzea, eduki-mota ezberdinak ataletan bereiztea,
alegia, lanabes metodologikoa baino ez da: ikasketa ezberdinei aurre egi-
teko modu bat. Horrek ez du esan nahi, jakina, gero banandurik landu
behar direnik; ezta gutxiagorik ere; ikasleak batera ikasiko baititu eduki-
-mota ezberdinak zerbait egiten ikasten duenean, egintza komunikatibo-
ak garatzean eta bideratzean. 

Horrez gain, mailak eta trebetasunak kontuan harturik, gehiago landuko
dira eduki batzuk besteak baino; trebetasun bakoitzak berezko prozedu-
rak baititu eta mailek sakontasun ezberdina; hau da, ikasprozesuak aurre-
ra egin ahalean, eduki-mota bakoitzak bere pisua hartuko du maila
bakoitzean. Ondorioz, eduki-mota guztiak uneoro landu behar badira
ere, garrantzi-maila ezberdina izango dute maila batean ala bestean; pro-
zesuan zehar lortu beharreko helburuak berberak ez direlako.

Beraz, enfasi-kontua da: indarrak non jarri. Izan ere, eduki-mota ezberdi-
nak estu loturik daude, nahiz eta metodologikoki berezi. Hala, indarrak
kontzeptuetan jarri behar direnean, ikasleak ezagunak dituen prozedurak
erabiliko ditugu; edo menderatzen dituenak, behintzat. Eta prozedurak
landu nahi direnean, aldiz, ahaleginak egingo ditugu kontzeptu berriak
ez sartzen. Esaterako, ikaslearen gaitasuna menderatzen ez dituen proze-
duren bidez neurtzen baldin badugu, akatsik eginez gero, nekez jakingo
dugu non duen arazoa: eduki kontzeptualetan, prozeduretan...

Kurrikuluak ezartzen dizkigun helburuetan eduki-mota ezberdinak uztar-
tuta daude; gaitasunari egiten baitzaio so. Baina zenbait unetan, gure

ustez, eduki-mota horiek banandurik landu beharko dira, batak bestean
espero ez bezalako eraginik izan ez dezan. 

Honengatik, helburuak, edukiak eta orientabide didaktikoak ezartzeko
garaian, dokumentu honek, HEOKak alegia, koherentzia handiagoa
eskaintzeko aukera ematen du duen estrukturagatik. Areago: maila kon-
tzeptuala gaindituz, betiko edukiena alegia, ikas-irakaskuntzaren alderdi
ezberdinak hartzen ditu kontuan, euskaltegi bakoitzari, beti ere, bertara
egokitzeko ateak zabalik utziz.

Hizkuntzak irakasteko metodoak direla eta, Nunan-ek dioenez (1995:
239). hizkuntz irakaskuntzak metodo ”egokia” aurkitzeko obsesioaz
eman du bere historiaren parterik handiena; ikasle guztientzat eta testuin-
guru guztietan balioko zuen metodoa. Baina, gerora aitortzen duenez, ez
da sekula izan eta, ziur aski, ez da sekula izango denentzat balioko duen
metodorik.

Edozein metodok bete-betean harrapatzen ditu irakaslea, ikaslea eta edu-
kia; jokoan sartzen irakaskuntza-kontzeptua, ikaskuntzarena eta, nola ez,
hizkuntzarena. Koktel horren emaitza dugu metodologia. Gerora, mate-
rial didaktikoek islatuko dute egindako apustua.

Pentsa zein ezberdina izan daitekeen gure jarduna konduktismoaren
ikuspegitik, apertzepziotik edota ikuspegi eraikitzailetik bideratua.
Zer behar du izan irakasleak, eredu?, aditu?, aholku-emaile?, bideratzai-
le?... Eta zer esanik ez hizkuntza-kontzeptuari bagagozkio; hor ditugu
HEOKan bertan proposatzen diren norabide aldaketak: sintesitik ana-
lisira, esalditik testura eta pragmatikara, tarteko hizkuntzari buruzko
trataera...

Horrez gain, ikastaldearekiko jarrera dugu. Ikaslea baldin badu ere
kurrikuluak ardatz, taldean gauzatzen da gure jarduna eta bertatik bidera-
tzen; horixe du tarteko hizkuntza garatzeko elementurik pisuzkoena.
Orduan, nola jokatu? Zer eredu transakzional erabili, banakakoa? talde-
kakoa?... Eta nolako elkarreginak bideratu? Zer-nolako komunikazio-
sareak eraiki?... 

Harremanetan jarri behar ditugu planifikazioa eta praktika, uztartu
aurreikuspena eta egunerokoa, euskaltegiaren proposamena eta egunero-
ko jarduna. Joan-etorri honetan, bete-betean sartzen gara irakaslearen
munduan, ikasgelan, ikas/irakas-prozesuetan.

Bestalde, HEOKa euskaltegira egokitzeaz gain, ikasgeletan ditugun ikas-
leekiko egokiera ere jaso beharko du. Bi egiteko horietan irakaslea dugu
agente eta informazio-iturri. Beraz, beharrezko eta ezinbesteko elementu
bilakatzen zaigu eginkizun honetan, besteak beste, duen ezagueragatik:
ingurua, erakundea, kurrikulua, ikasleak...

Lan-proposamena eraikitzeko garaian, euskaltegiak elementuok hartu
behar izango ditu kontuan:

• HEOKa, syllabusa horren ondorio zuzena baita.

• Euskaltegia, eskuetan duen produktua eta irakasleen abiapuntua.

• Ikasleak, elkarrekintza didaktikoan partaide direnen interesguneak eta
beharrak; batu egin behar baititu, armonian jarri.

Organizazio-oinarrietara etorrita, kontuan hartu behar dugu zein den
fokusa, hau da, zer elementuri ematen zaion garrantzia. Horrela, nolako
langaia (hizkuntz forma, funtzioa, nozio, testu-mota, egintza komunika-
tiboak...) halako syllabus-mota. 

Hautaketa horren ondoren, azpimailaketa izango dugu, edukiak nola
kategorizatu, nola antolatu, nola integratu. Eta, azkenik, graduazioa, hau
da, elementuen kokapena denboran.

Eraikitze hau ez da neutrala; mundu-ikuspegi bat baitatza prozesu horren
azpian, paradigma bat: hizkuntz kontzeptua, nola ikasten eta jorratzen
den, nola lantzen... Syllabusa, beraz, euskaltegiaren paradigmaren arabe-
rakoa izango da.

Ikaslea izan da irakaskuntzan ohiko ebaluagai bakarra, ikaslea eta azken
produktua. Horrez gain, eta positibismoaren ildotik, prozesuaren alderdi
teknikoan jarri dira indarrak, maiz askoan ebaluazioaren alderdi politi-
koa eta etikoa ahaztuz, ondorio bezala, zenbait kontrako jarrera sortuz.

Ebaluazioa, estrategia pedagogiko gisa, objektu jakin bat baloratzera
dator, bere alderdi sendoei eta hain sendoak ez direnei antzeman eta
hobetzeko proposamenak egiteko; ebaluazioaren azken helburua proze-
sua ulertzea eta berori hobetzea baita. Beraz, ezin izan ikaslea ebaluagai
bakarra; ezta horren azken produktua ere. 

Gauzak horrela, ingurunearen ebaluazioaz gain, ikus aginduak dioena,
beste hiru esparru ere sartzen dira atal honetan: inputa edo azpiegitura,
prozesua eta produktua.

Inputaren edo azpiegituraren ebaluazioan instalakuntzak, baliabideak,
zerbitzuak eta abar ditugu. Zer den aplikagarri eta zer ez zedarritu behar
du azterketak eta, programa bat indarrean jartzeko garaian, azaleratu
zeintzuk diren bitartekoak eta mugak, programaren bideragarritasuna
bermatzeko.

Prozesuaren ebaluaziora etorrita, planean egituratutakoa zein neurritan
betetzen ari den ikustea du helburu, ondoren bere horretan jarraitu edota,
behar izanez gero, egitaraua berbideratzeko urraspide berriak ezarriz,
beti ere kontuan izanik ezin direla planifikazio-garaian elementu guztiak
aurreikusi.

Esparru honen barruan hiru arlo genituzke: estruktura (gobernu-orga-
nuak, koordinaketa-organuak, ikasleen antolaketa, batzordeak...) fun-
tzioari dagokiona (hezkuntza eta kurrikulu-proiektua, programa
bereziak...) eta kultura eta klimari dagozkionak (erabaki hartzeak, ikasle-
en partaidetza, barne-araudia, harremanak, komunikazioa...).

Produktuaren ebaluazioaren azken helburua, berriz, indarrean jarri eta
bideratutako programa baten emaitzak baloratu, interpretatu eta epaitzea
da, eta aldi berean ikustea zer mailatan ase diren talde baten beharrak,
espero zena eta ez zena azalduz.

Ondoren letorke ea programarekin jarraitu, hedatu edo zabaldu behar
den erabakitzea, besteak beste, gerora horretan arituko direnei lagungarri
izango baitzaie programa eta horren garapenari buruzko informazioa
jasotzea. 

Eremu honetakoak lirateke ikasleen ikasketa-kalitatea, irakasleen gara-
pena, erakundearen garapena, hezkuntza komunitatearen satisfakzio-
-maila... 

Esparru ezberdinen ebaluazioa dela eta, interesgarria da programarekin
zerikusia izan duten kideen informazioa eta epaiak jasotzea, datu trian-
gelaketa bideratuz informazio osoagoa izateko. Prozesu hau era askota-
koa izan daiteke:

• Iturri ezberdinetako triangelaketa: ikasleak emandako informazioa,
irakasleak, zuzendariak...

• Denbora-triangelaketa: denbora-sekuentzia ezberdinetan jasotako
datuak ditugu, hala nola, ikasturte hasieran, prozesuan zehar, amaie-
ran, ikasturte edo promozio ezberdinetakoa...

• Espazio-triangelaketa: fenomeno jakin bati buruz esparru geografiko
anitzetatik jaso eta bideratutako datu azterketa.

• Subjektu-triangelaketa: egoera jakin batetik datu-biltzaile bat baino
gehiagok jasotako informazio-bilketa eta trukaketa.

• Teknika-triangelaketa: metodo ezberdinak erabiliz fenomeno jakin baten
ikerketa, esaterako, behaketa, elkarrizketak, dokumentuen azterketa... 

• Triangelaketa anitza: aurreko moten konbinaketa. Adibidez, irakasleak
eta zuzendariak ikasturte ezberdinetan behaketa eta elkarrizketen bidez
jasotako informazioa eta emaitzak.

Azken puntu hau, nola ebaluatu alegia, irakaslea gehien kezkatzen dute-
netakoa izaten da. Maiz, zer ebaluatu eta noiz ebaluatu galderei adarreta-
tik heldu ez zaielako. Horrela, teknikak eta erremintak aldez aurretik
ezarritako irizpideen zerbitzura behar dute egon, ez alderantziz.

EKPa garatzeko bide ezberdinak badaude ere, bide induktiboa gomenda-
tzen da nagusiki, eguneroko praktika ardatz beti ere HEOKean egindako
proposamenen argitara. Arrazoietako bat Garret-ek (1988) dioena:

“... cualquier proyecto que proponga arrasar todo lo que se ha hecho
antes en una especie de orgía de desarrollo, está condenado segura-
mente a fracasar, dadas las enormes responsabilidades que implica la
reeducación de los recursos humanos y el contrarrestar la desmorali-
zación que en los centros produciría un proyecto de esta naturaleza”.

Suma daitekeenez, EKPa, euskaltegiaren proiektua izanik, adoste-proze-
su baten emaitza dugu, talde-lanean bideratua. Aukera eskaintzen digu
proposatzen eta bideratzen dugunaz hitz egin, aztertu, planifikatu eta
hausnartzeko; ahalbidea, ikastetxearen ikasketa, heziketa eta antolaketa-
-proposamenaz aritzeko; modua, kurrikuluaz aparte, gainerako kudeake-
ta-esparruaz jarduteko. Aukera eta aitzakia eta, gure ustez, aukera eta
aitzakia politak benetan. Baina ezinbesteko egiten zaizkigu azterketa eta
praktika bateratuak.

Harremanetan jarri behar ditugu planifikazioa eta praktika, uztartu
aurreikuspena eta egunerokoa, euskaltegiaren proposamena eta egunero-
ko jarduna. Bete-betean sartzen gara, joan-etorri honetan irakaslearen
munduan, ikasgelan, ikas/irakas-prozesuetan.

Bestalde, HEOKa euskaltegira egokitzeaz gain, ikasgeletan ditugun ikas-
leekiko egokiera ere jaso beharko du eta bi egiteko horietan irakaslea
dugu agente eta informazio-iturri... Beraz, beharrezko eta ezinbesteko
elementu bilakatzen zaigu irakaslea eginkizun honetan, besteak beste,
duen ezagueragatik: ingurua, erakundea, kurrikulua, ikasleak... Badu ira-
kasleak zer ekarria, baina baita zer jasoa ere!

Eraikitze-prozesu honetan datzan helburu nagusienetakoa garapen per-
tsonala eta instituzionala da, arestian aipatu bezala. Horretarako garran-
tzitsua da:

• Bideratzen ditugun praktikei buruzko hausnarketa.
• Modu kolegiatuan, horien inguruko elkarrizketa.
• Kurrikuluari buruzko esperimentazioa, produktu-prozesu dinamikaren

baitan.

• Jardunari buruzko informazioa jaso.
• Prozesua zein emaitza aztertu.
• Indarrean jarritakoari buruz idatzi (esan ohi da irakaslearen gaitzik

nagusienetakoa agrafia dela).
• Idatzitakoa zabaldu eta eztabaida areagotu.

Bide honetan galdera berriekin egingo dugu topo ulertze eta eraldatze-
-espirala berriro ere indartuz eta prozesu berriei bidea eskainiz. Bertan
izango dugu, berriro ere, produktu-prozesu dinamika.

Batek baino gehiagok bere buruari egingo dion galdera dugu: zertara
dator horrelakorik? Gurea bezalako kurrikulu ireki baten aurrean oina-
rrizko lanabes dugu EKPa.

• Erabakiak hartzeko. Horixe du oinarrizko funtzioa: erabakiak hartuz
bidea zedarritzea eta euskaltegiaren “itsas-mapa” bilakatzea, jardun
didaktikoa aurreikusi eta planifikatzeko pautak eskainiz.

• Hezkuntza-kalitatearen hobekuntza bideratzeko, eredu praxeologikoa-
ren ildotik, azterketa eta hausnarketa bultzatuz.

• Etengabeko heziketa bultzatzeko. Produktu-prozesu dinamikak espa-
rru zabala eskaintzen dio bai irakasleari, bai euskaltegiari etengabeko
ikerketa bideratu eta ezagutza berriak eskuratzeko. Aukera eta erronka;
erronka eta aukera.

• Euskaltegiaren historia dokumentatzeko. Produktu izanik, euskalte-
giak, momentu jakin batean, bere egiten dituen ildo nagusiak ezarriko
ditu, prozesuaren ibilbidean erakundearen kurrikulu eta kurrikulugin-
tzaren geldiune baino ez dena: etapa bat. 

Orain arte azaldutakoa oinarri hartuz, argi geratzen da, gure ustez, ira-
kaslearen beharra edo, hobeto esanda, elkarren beharra; euskaltegiaren
proiektua baita, baina GURE proiektua: GUREA.

Gauzak horrela, pentsa ibilbide honetan zer eman dezakeen euskaltegiko
kide bakoitzak: jakintza, eskarmentua, inguruaren ezagutza, euskaltegia-
rena, berarekin aritzen diren ikasleen interesak, beharrak eta premiak,
hauek asetzeko eta bideratzeko ideiak, proposamenak... Iturri agortezina
dugu irakaslea.

Horrez gain, heziketa-komunitatean bidaide eta gogaide dugu irakaslea;
komunitatea, interes eta ezaugarri komunak dituen giza taldea; komuni-
tatea, helburu eta arau zehatz batzuen menpean elkarrekin ari den pertso-
na taldea. KOMUN hitzaren inguruan eraikitako diskurtsoa. Komuna,
talde batek bere burua antolatzeko modua. Komuna, ikuspegia, helbu-
ruak, barne-bizitza antolatuko duen araudia eta bidea. Komunean bidera-
tu beharreko prozesuak: ikas/irakaskuntza, heziketa, ebaluaketa...
Proiektu komuna. Euskaltegiaren Kurrikulu Proiektua. Bere-berea:
EKPa. 

Zer eskatzen dio
honek

irakasleari?

